
Դնեստրի պատերազմը, որը հայտնի է նաև որպես Մերձդնեստրյան 
պատերազմ կամ Մոլդովայի Հանրապետության Անկախության պատերազմ, 
տեղի է ունեցել 1992  թ․ մարտի 1-ից հուլիսի 21-ը, սակայն Դնեստրի ձախ 
ափի վիճելի շրջանի (լայն առումով հայտնի դարձավ որպես Մերձդենստր) 
և Մոլդովայի Հանրապետության (խորհրդային շրջանում հայտնի էր որպես 
Մոլդովիա, պաշտոնապես՝ Մոլդովա 1990-ից) միջև լարումը գոյություն 
է ունեցել ռազմական հակամարտությունից շատ առաջ և մինչ օրս էլ 
գոյություն ունի։ 

1924-ի հոկտեմբերից 1940-ի օգոստոսը Մերձդնեստրի ներկայիս 
տարածքը այժմյան Ուկրաինայի Պոդիլսկ շրջանի հետ Մոլդովական 
Խորհրդային Սոցիալիստական Ինքնավար Հանրապետության մաս էր, որն 
ինքնավար հանրապետություն էր Ուկրաինական ԽՍՀ-ի կազմում։ 1940 թ․ 
հունիսին Խորհրդային Միությունը Ռումինիայից բռնակցեց Բեսարաբիան և 
Հյուսիսային Բուկովինան։ 

1940  թ․ օգոստոսին Մոլդովական Խորհրդային Սոցիալիստական 
Հանրապետությունը հռչակվեց Խորհրդային Միության հանրապետություն։ 
Այն ներառում էր Բեսարաբիայի մեծ մասը և ներկայիս Մերձդնեստրը՝ 
վերջինիս մայրաքաղաք Տրիասպոլով։ Այսպիսով՝ Մերձդնեստրը 
արդյունավետ կերպով Ուկրաինայից անցավ Մոլդովային։ Մինչդեռ այդ 
ժամանակ սա անցում էր ԽՍՀՄ-ի մի մասից մյուսին: Փոփոխությունն այլ 
նշանակություն ձեռք բերեց, երբ 1990  թ․ սեպտեմբերին ԽՍՀՄ ընթացիկ 
փլուզման ֆոնին Մերձդնեստրը, չցանկանալով մնալ անկախ Մոլդովայի 
կազմում, ինքն իրեն պետություն հռչակեց և այսպիսով դարձավ նախկին 
ԽՍՀՄ-ի չճանաչված, անջատված հանրապետություններից մեկը։ 

Բեսարաբիան գրավելու առաջին ամիսներից սկսած՝ խորհրդային 
իշխանությունները սկսել էին մոլդովական ադմինիստրացիայի 
խորհրդայնացումը։ Առաջին գործողություններից մեկը ռումինական 
ադմինիստրացիայում պաշտոններ զբաղեցրած մարդկանց, օրինակ՝ 1918 թ․ 
Բեսարաբիայի՝ Ռումինիայի հետ միավորվելու օգտին քվեարկած տեղական 
խորհրդարանի և ռումինական քաղաքական կուսակցությունների 
անդամների ձերբակալությունն էր։ Ձերբակալվածների մեծ մասն 
ուղարկվում էր խորհրդային ճամբարներ և բանտեր, իսկ 1941 թ․ հունիսին 
եղավ կազմակերպված տեղահանությունների առաջին ալիքը, երբ շուրջ 
20,000 բեսարաբիացիներ ուղարկվեցին Սիբիրի տարբեր շրջաններ և 
Ղազախական ԽՍՀ։ 

Երկրորդ աշխարհամարտի տարիներին գերմանական օկուպացիայի 
կարճատև շրջանից հետո՝ 1945  թ․, խորհրդային ադմինիստրացիան 
լրջորեն սկսեց իր կոլեկտիվացման և պլանային տնտեսության մոդելը, 
բռնաճնշումներն ու աքսորը ևս շարունակվեցին։ Ստալինի մահից 
և խրուշչովյան ապաստալինացումից հետո շատերին թույլատրվեց 
տուն վերադառնալ, սակայն նրանց իրավունքները շարունակում էին 
սահմանափակված մնալ, և նրանք «ժողովրդի թշնամի» էին համարվում։ 

Սերգիու Մուստիատա

Նախապատմություն և համատեքստ 6160 Դնեստրի պատերազմ (1992 թվական)

Երիտասարդ բեսարաբիացիներին շարունակում էին ուղարկել Խորհրդային 
Միության տարբեր ծայրեր՝ արդյունաբերական հիմնարկություններում 
աշխատելու կամ բանակում ծառայելու և կռվելու համար, օրինակ՝ 
1980-ականների Աֆղանստանի պատերազմի ժամանակ։ 

Մոլդովական հասարակության ազատագրումը տեղի ունեցավ 
Գորբաչովի ժամանակ․ վերակառուցումը և գլաստնոստը նպաստավոր 
պայմաններ ստեղծեցին ազգայնական շարժման համար, որը ճնշվել 
էր նախորդ խորհրդային առաջնորդների կողմից, և ռումինական 
մշակութային ու պատմական արժեքները տարածաշրջանում կրկին առաջ 
մղվեցին։ Ոմանք, սակայն, հատկապես Դնեստրի ձախ ափում գտնվողները, 
Ռումինիայի հետ հնարավոր վերամիավորումը վտանգավոր էին համարում։ 
Լարումը հատկապես սրվեց 1980-ականների վերջին, երբ լատինական գիրը 
պաշտոնապես ընդունվեց Մոլդովական ԽՍՀ-ում, և մոլդովերենն ընդունվեց 
որպես պետական լեզու։ 1990  թ․ սեպտեմբերին Մերձդնեստրն ինքն իրեն 
խորհրդային հանրապետություն հռչակեց, նույնն արեց նաև Գագաուզիայի 
շրջանը։ Գորբաչովը Մոլդովական ԽՍՀ-ն ամբողջական և ԽՍՀՄ-ի կազմում 
պահելու փորձեր կատարեց, սակայն դա բարդ էր, քանի որ ԽՍՀՄ-ն էլ 
մահվան եզրին էր։ 

Փորձելով ԽՍՀՄ-ը միասնական պահպանել՝ Գորբաչովը հղացավ 
«նոր միութենական համաձայնագիրը», որը պետք է ստորագրեին 
բոլոր հանրապետությունները։ Սակայն այդ ժամանակի Մոլդովական 
ԽՍՀ-ի ղեկավարությունը Բալթյան և Կովկասյան մի շարք այլ 
հանրապետությունների հետ չմասնակցեց պայմանագրի նախագծմանը 
և բոյկոտեց հաջորդող հանրաքվեն, որը տեղի ունեցավ 1991  թ․ մարտին՝ 
ծրագրին ժողովրդի հավանությունը ցույց տալու համար։ Մի տարի առաջ՝ 
1990  թ․ մարտին, իրեն արդեն ԽՍՀՄ-ից անկախ էր հռչակել Լիտվան, և 
սա էլ ավելի էր խրախուսել ազգային ազատագրման շարժումներն այլ 
հանրապետություններում։ 1991  թ․ սկզբին Մոլդովայում տեղի ունեցան 
ժողովրդավարական ընտրություններ, հունիսին նորընտիր Մոլդովական 
խորհրդարանը հռչակեց երկրի ինքնավարությունը։ Այս քայլը Դնեստրի 
ձախափնյակի պատգամավորներին ստիպեց դուրս գալ, քանի որ նրանք սա 
շատ ռումինամետ կամ հակախորհրդային քայլ էին համարում։ 

Միևնույն ժամանակ 1991  թ․ օգոստոսին Մոսկվայում ԽՍՀՄ 
կենտրոնական իշխանությունը ուժով պահելու ողբերգական փորձ 
կատարվեց․ սա չհաջողված հեղաշրջում էր, որին չէր աջակցում խորհրդային 
հանրապետությունների առաջնորդների մեծ մասը, այդ թվում՝ Մոլդովայի 
մայրաքաղաք Քիշնևի առաջնորդները։ Հեղաշրջման ձախողումը հարթեց 
Մոլդովայի անկախության հռչակման ճանապարհը, որը հռչակվեց 1991 թ․ 
օգոստոսի 27-ին։ 

Նորանկախ պետության միավորումը դժվար էր երկու անջատողական 
շրջանների պատճառով, որոնք դեռ ունեին Մոսկվայի աջակցությունը։ 
Գագաուզիայի դեպքը խաղաղ լուծվեց՝ Մոլդովայի ներսում ինքնավար շրջան 
ստեղծելով, սակայն Տիրասպոլում շարունակվող ազգամիջյան լարումների, 
Մոլդովայի՝ որպես ագրեսոր պետության և շրջանի ռումինացման մասին 
պատումները նշանակում էին, որ 1990-ականների սկզբին մերձդնեստրյան 
խնդիրը վերաճում էր ռազմական հակամարտության։ Ըստ մերձդնեստրյան 
պատմաբանների՝ պատերազմը սկսել է Քիշնևը՝ հարձակվելով Դուբաշարի 
և Բենդեր քաղաքների վրա, որտեղ ավելի վաղ մանր ընդհարումներ էին 
եղել մոլդովական ոստիկանության և մերձդնեստրյան միլիցիայի միջև 

(Yakovlev, 1993; Valovoy, 1993; Rudenko, 1995; Babilunga & Bomeshko, 1998, 
2005)։ Այլ աղբյուրների համաձայն՝ հակամարտությունը հրահրվել է 
տեղական անջատողական խմբերի կողմից՝ ռուսական բանակի կոզակների 
օժանդակությամբ։ Անվիճելի է այն փաստը, որ անջատողականներին 
օժանդակում էին ռուսական 14-րդ բանակի զինվորականները, որ 
տարածքում էր խորհրդային ժամանակներից (Cerba, 2016; Gribincea, 
2020)։ Պատերազմը Դնեստրի երկու կողմերում էլ զոհերի հանգեցրեց, 
ավերվեցին գյուղեր և քաղաքային թաղամասեր, հազարավոր մարդիկ  
տեղահանվեցին։ Ռազմական գործողություններն ավարտվեցին 1992  թ․ 
հուլիսի 21-ին Մոլդովայի նախագահ Միրչա Սնեգուրի և Ռուսաստանի 
Դաշնության նախագահ Բորիս Ելցինի միջև Մոսկվայում կնքված 
զինադադարի համաձայնագրով։

Թեև համաձայնագիրը ստորագրելուց անցել է ավելի քան 30 տարի, 
պատերազմը և դրա հանգուցալուծումը հասարակության համար դեռ բաց 
թեմաներ են․ պատերազմն առկա է մեդիայում, դպրոցներում և հավաքական 
հիշողության մեջ (Serebrian, 2024)։ Ռազմական հակամարտության ավարտից 
ի վեր Տիրասպոլի ադմինիստրացիան ստեղծել է իր կառավարությունը, 
ռազմական, բանկային և կրթական համակարգերը և այլն։ Խաղաղ 
կարգավորման և Մոլդովայի հետ տարածքային վերամիավորման 
բանակցությունները տապալվել են, և Տիրասպոլի ադմինիստրացիան 
շարունակում է անկախության հույս փայփայել։ 1995  թ․ Ռուսաստանը 
հայտարարել է, որ դուրս կբերի իր զորքը և զինամթերքը Մերձդնեստրից, 
սակայն գործընթացն անորոշ ժամանակով «հետաձգվում» է․ Մոլդովայի՝ 
Ռուսաստանին ուղղած դիմումները ՄԱԿ-ի, Եվրոպայի խորհրդի, ԵԱՀԿ 
և ԵՄ տարբեր հանդիպումների ժամանակ չեն փոխել իրավիճակը, թեև 
Մերձդնեստրը չի ճանաչվում միջազգային մակարդակում։ Այսպիսով՝ 
Քիշնևի և Տիրասպոլի հակամարտությունը շարունակում է արդիական մնալ, 
իսկ Ռուսաստանի պատերազմը Ուկրաինայի դեմ էլ ավելի է բարդացրել 
իրավիճակը տարածաշրջանում՝ խորացնելով Մոսկվայի տարածաշրջանի 
նկատմամբ ունեցած տարածքային հավակնությունների վերաբերյալ 
մտավախությունները։ 

Մոլդովական հասարակությունը շարունակում է պառակտված մնալ 
թե՛ տարածքով, թե՛ գաղափարապես։ Պատերազմները հասարակության 
ամենահակասական և զգայուն թեմաներից են։ Հակասական խոսույթը, 
ատելության խոսքը և փոխադարձ մեղադրանքները այն բաղադրիչներից 
են, որոնք սահմանում են Մոլդովայում 1992  թ․ պատերազմի շուրջ 
մտայնությունը։ Սակայն դպրոցներում բավարար կերպով չեն 
անդրադառնում թեմային։ Պատերազմի վետերան Անատոլ Կրոիտորուն 
ասում է, որ «Երեխաներին դասավանդում են բոլոր պատերազմների, բայց 
ոչ մեր անկախության համար մղված պատերազմի մասին» (Serebrian, 2024): 
Մյուս կողմից Մերձդնեստրում պատերազմը դպրոցական դասագրքերում 
ներկայացված հիմնական պատմական պատումներից է (Musteaţă, 2021)։

Այստեղ ներկայացված դասապլանում առկա աղբյուրների 
քննադատական վերլուծությունը և ընդհանուր առմամբ հավասարակշռված 
մոտեցումը նպատակ ունեն նպաստելու 1992  թ․ իրադարձությունների ավելի 
լավ ըմբռնմանը, ինչպես նաև հանդուրժողականություն և փոխըմբռնում 
խրախուսելու Դնեստրի երկու կողմերում։ Սակայն այս նպատակներին 
հասնելու համար Քիշնևի և Տիրասպոլի իշխանությունները պետք է 
համաձայնության գան ընդհանուր ուսումնական ծրագրի շուրջ և հանեն 



Նախապատմություն և համատեքստ 6362 Դնեստրի պատերազմ (1992 թվական)

ռուսական պատումներն ու դասագրքերը Մերձդնեստրի դպրոցներից, 
որոնք անկախ ու բարձրորակ կրթության հիմնական արգելքն են։ Ճիշտ 
նույն կերպ չպետք է դասավանդվեն ատելության և անվստահության 
խոսույթը խթանող թեմաները։ Ստեղծված իրավիճակի պահպանումն է՛լ 
ավելի կխոչընդոտի վերամիավորման և իսկապես ժողովրդավարական 
հասարակության զարգացման հնարավորությունը։

Զգայուն և վիճելի թեմաների ուսուցանումը քննադատական 
մոտեցմամբ ուղիղ ազդեցություն կունենա երիտասարդ սերնդի կրթության 
վրա, որը կկարողանա հաղթահարել Տիրասպոլի անջատողական ռեժիմի 
սերմանած ատելության խոսքը։ Որակյալ կրթությունը նշանակում է 
ժողովրդավարական արժեքների և օրենքի գերակայության խթանում 
Դնեստրի երկու ափերի դպրոցներում, և պատմության ուսուցանումը պետք 
է կարևոր դեր խաղա հանուն կայուն խաղաղության կրթության, պետության 
վերամիավորման և Մոլդովայի Հանրապետության՝ Եվրոպական միությանն 
ինտեգրվելու գործում։ 

Մոլդովայի և Մերձդնեստրի (կարմիր) քարտեզը։ Նարնջագույն շրջանները տարածքային առումով 
Մերձդնեստրի մաս են, սակայն Մոլդովայի կառավարության իրավասության տակ են։

